Улсын Их Хурлын 2015 оны хаврын ээлжит чуулганы Аюулгүй

байдал, гадаад бодлогын байнгын хорооны 4 дүгээр сарын 28-ны 

өдөр /Мягмар гараг/-ийн хуралдааны гар тэмдэглэл


Байнгын хорооны дарга, Улсын Их Хурлын гишүүн Ж.Энхбаяр ирц, хэлэлцэх асуудлыг танилцуулж, хуралдааныг даргалав.

Хуралдаан ирвэл зохих 19 гишүүнээс 10 гишүүн ирж, 52.6 хувийн ирцтэйгээр 14 цаг 30 минутад Төрийн ордны “А” танхимд эхлэв.

Чөлөөтэй: Р.Амаржаргал, Л.Болд, С.Оюун, Н.Энхболд.

Өвчтэй: М.Батчимэг, О.Содбилэг.

Нэг.”Мөнгөн усны тухай Минаматагийн конвенцид” нэгдэн орсныг соёрхон батлах тухай хуулийн төсөл /Засгийн газар 2015.02.17-ны өдөр өргөн мэдүүлсэн, соёрхон батлах/.

Хуралдаанд Монгол Улсын Засгийн газрын гишүүн, Байгаль орчин, ногоон хөгжил, аялал жуулчлалын сайд Д.Оюунхорол, Байгаль орчин, ногоон хөгжил, аялал жуулчлалын яамны Төрийн нарийн бичгийн дарга Т.Булган, Химийн хорт болон аюултай бодисын бодлого зохицуулалтын асуудал эрхэлсэн Үндэсний зөвлөлийн нарийн бичгийн дарга Л.Жаргалсайхан нар оролцов.

Хэлэлцэж буй асуудалтай холбогдуулан Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Хишигсүрэн, референт С.Эрдэнэчимэг нар байлцав.


Хууль санаачлагчийн илтгэлийг Засгийн газрын гишүүн, Байгаль орчин, ногоон хөгжил, аялал жуулчлалын сайд Д.Оюунхорол танилцуулав.

Хууль санаачлагчийн илтгэлтэй холбогдуулан Байнгын хорооны гишүүдээс асуулт болон санал гараагүй болно.

Ж.Энхбаяр: -”Мөнгөн усны тухай Минаматагийн конвенцид” нэгдэн орсныг соёрхон батлах тухай хуулийн төслийг батлах нь зүйтэй гэсэн томьёоллоор санал хураалт явуулъя.

63.6 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн С.Батболд Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 40 минутад хэлэлцэж дуусав.

Хоёр. Монгол Улсын Засгийн газар, Азийн хөгжлийн банк хооронд байгуулсан, “Улаанбаатар хотын нийтийн тээврийг хөгжүүлэх хөрөнгө оруулалтын хөтөлбөр”-ийн санхүүжилтийн ерөнхий хэлэлцээрийг соёрхон батлах тухай хуулийн төсөл /Засгийн газар 2015.4.24-ийн өдөр өргөн мэдүүлсэн, соёрхон батлах/.

Хуралдаанд Сангийн сайд Ж.Эрдэнэбат, Сангийн яамны Хөгжлийн санхүүжилт, өрийн удирдлагын газрын Зээл, тусламжийн бодлогын хэлтсийн дарга З.Мөнх-Оргил, Нийслэлийн Зам, тээвэр, дэд бүтцийн асуудал хариуцсан орлогч дарга Н.Гантөмөр, Нийслэлийн Засаг даргын Тамгын газрын Төсөл, хамтын ажиллагааны хэлтсийн дарга Д.Отгонбаатар, Нийслэлийн Нийтийн тээврийн газрын дарга Ч.Энхбат, Зам, тээврийн яамны Авто тээврийн хэлтсийн дарга Я.Мөнхжаргал, мөн хэлтсийн ахлах мэргэжилтэн Ц.Нэргүйбаатар, Сангийн яамны Зээл, тусламжийн бодлогын хэлтсийн мэргэжилтэн Д.Эрдэнэтуяа нар оролцов.

Улсын Их Хурлын Аюулгүй байдал, гадаад бодлогын байнгын хорооны зөвлөх Ш.Хишигсүрэн, референт С.Эрдэнэчимэг нар байлцав.

Хууль санаачлагчийн илтгэлийг Засгийн газрын гишүүн, Сангийн сайд Ж.Эрдэнэбат танилцуулав.

Хууль санаачлагчийн илтгэлтэй холбогдуулан Байнгын хорооны дарга, Улсын Их Хурлын гишүүн Ж.Энхбаярын тавьсан асуултад Сангийн сайд Ж.Эрдэнэбат, нийслэлийн Зам тээвэр, дэд бүтцийн асуудал хариуцсан орлогч дарга Н.Гантөмөр нар хариулж, тайлбар хийв.


Ж.Энхбаяр: -Монгол Улсын Засгийн газар, Азийн хөгжлийн банк хооронд байгуулсан Улаанбаатар хотын нийтийн тээврийг хөгжүүлэх хөрөнгө оруулалтын хөтөлбөрийн санхүүжилтийн ерөнхий хэлэлцээрийг соёрхон батлах тухай хуулийн төслийг батлах нь зүйтэй гэсэн томьёоллоор санал хураалт явуулъя.

81.8 хувиар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Г.Батхүү Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 14 цаг 50 минутад өндөрлөв.

Тэмдэглэлтэй танилцсан:


АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ ДАРГА


Ж.ЭНХБАЯР

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ



УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ

АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ

4 ДҮГЭЭР САРЫН 28-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Ж.Энхбаяр: -Байгаль орчин, ногоон хөгжил, аялал жуулчлалын сайд, Байгаль орчин, ногоон хөгжил, аялал жуулчлалын яамны Төрийн нарийн бичгийн дарга Булган, Химийн хорт болон аюултай бодисын бодлого зохицуулалтын асуудал эрхэлсэн үндэсний зөвлөлийн нарийн бичгийн дарга Жаргалсайхан гэсэн ажлын хэсэг байна.

Мөнгөн усны тухай Минаматагийн конвенцид нэгдэн орсон тухай хуулийн танилцуулгыг Засгийн газрын гишүүн Байгаль орчин, ногоон хөгжил, аялал жуулчлалын сайд Оюунхорол хийнэ. 

-Оюунхорол гишүүнд микрофон өгөөрэй.

Д.Оюунхорол: -Байнгын хорооны дарга, Улсын Их Хурлын эрхэм гишүүд ээ, НҮБ-ын Тогтвортой хөгжлийн талаарх 2012 оны бага хурлаас Мөнгөн усны талаар Дэлхий нийтээр дагаж мөрдөх хэлэлцээр бий болгох зорилт тавьсан. Энэхүү зорилтыг хэрэгжүүлэхээр дэлхийн улс орнууд хүний ажиллагаанаас үүссэн мөнгөн ус болон түүний нэгдлийн үүсэл ялгарлаас хүний эрүүл мэнд, хүрээлэн байгаа орчныг хамгаалах зорилго бүхий мөнгөн усны тухай Минаматагийн конвенцийг 2013 онд баталсан юм.

Энэхүү конвенциор талууд 1/мөнгөн ус агуулсан бүтээгдэхүүн, багаж, тоног төхөөрөмжийн үйлдвэрлэл, хэрэглээг шат дараатай бууруулж зогсоох, 2/мөнгөн ус ашигладаг үйлдвэрлэл, үйл ажиллагааг зогсоох, 3/нүүрсээр ажилладаг цахилгаан станц, хог хаягдал шатаах зуух зэрэг эх үүсвэрээс үүсэх мөнгөн усны үүсэл, ялгаварлалд тавих, түүнийг бууруулах, 4/мөнгөн усаар бохирдсон газруудыг олж тогтоох, цэвэрлэх арга хэмжээг авч хэрэгжүүлэх үүргийг хүлээдэг байна.


Монгол Улс 2013 онд Минаматагийн конвенцид нэгдэн орохоор гарын үсэг зурсан бөгөөд уг конвенцийг Улсын Их Хурлаар соёрхон батлуулж, нийтээр дагаж мөрдөх хууль болгох нь хүний эрүүл мэнд, байгаль орчинд онцгой хортой мөнгөн усны хэрэглээ, ялгарлыг бууруулах замаар хүн амын амьдрах орчны чанарыг сайжруулах, хүний эрүүл мэнд, байгаль орчныг мөнгөн усны бохирдлын сөрөг нөлөөллөөс хамгаалахад чухал ач холбогдолтой болно гэж үзэж байна.

Конвенцийн хүрээнд үйл ажиллагаа явуулахад бид олон улсын байгууллага, хандивлагч орнуудаас санхүүгийн болон техникийн туслалцаа авах боломжтой болно.

Конвенцийг соёрхон баталж өгөхийг хүсье. Анхаарал тавьсанд баярлалаа.

Ж.Энхбаяр: -Баярлалаа. Хэлэлцэж байгаа асуудалтай холбогдуулан асуулт асуух гишүүд байвал нэрээ өгнө үү.

-Алга байна.


Хэлэлцэж байгаа асуудалтай холбогдуулан үг хэлэх гишүүд байна уу? 

-Алга байна.

Мөнгөн усны тухай Минаматагийн конвенцид нэгдэн орсныг соёрхон батлах тухай хуулийн төслийг соёрхон батлах нь зүйтэй гэсэн томьёоллоор санал хураалт явуулна.

Санал хураалт явуулъя.

11 гишүүнээс  7 гишүүн дэмжиж, 63.6 хувийн саналаар санал дэмжигдлээ.

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэх гишүүнийг Улсын Их Хурлын гишүүн Батболд танилцуулна.

-Оюунхорол сайдад баярлалаа.


Хоёрдугаар асуудал.

Хоёр. Монгол Улсын Засгийн газар, Азийн хөгжлийн банк хооронд байгуулсан, “Улаанбаатар хотын нийтийн тээврийг хөгжүүлэх хөрөнгө оруулалтын хөтөлбөр”-ийн санхүүжилтийн ерөнхий хэлэлцээрийг соёрхон батлах тухай хуулийн төсөл /Засгийн газар 2015.4.24-ний өдөр өргөн мэдүүлсэн, соёрхон батлах/.

Ерөнхий хэлэлцээрийн төслийг Аюулгүй байдал, гадаад бодлогын байнгын хорооны 2012 оны 5 дугаар сарын 8-ны өдрийн хуралдаанаар зөвшилцөж, 2012 оны 8 дугаар сарын 23-ны өдөр Сангийн сайд Улаан гарын үсэг зурснаар хэлэлцээр байгуулагдсан байна.

Ажлын хэсгийг танилцуулъя. Сангийн сайд Эрдэнэбат, Нийслэлийн Засаг дарга Бат-Үүл, Сангийн яамны Хөгжлийн санхүүжилт, өрийн удирдлагын газрын дарга Доржсэмбэд, мөн яамны Хөгжлийн санхүүжилт, өрийн удирдлагын газрын Зээл, тусламжийн бодлогын хэлтсийн дарга Мөнх-Оргил, мөн хэлтсийн мэргэжилтэн Эрдэнэтуяа, Нийслэлийн Зам, тээвэр, дэд бүтцийн асуудал хариуцсан орлогч дарга Гантөмөр, Нийслэлийн Засаг даргын Тамгын газрын Төсөл, хамтын ажиллагааны хэлтсийн дарга Отгонбаатар, Нийслэлийн Нийтийн тээврийн газрын дарга Энхбат, Нийслэлийн Авто замын газрын дарга Нанзаддорж, Зам, тээврийн яамны Автозамын тээврийн бодлогын хэрэгжилтийг зохицуулах газрын авто тээврийн хэлтсийн дарга Мөнхжаргал, мөн хэлтсийн ахлах мэргэжилтэн Нэргүйбаатар гэсэн ажлын хэсэг байна.

Монгол Улсын Засгийн газар, Азийн хөгжлийн банк хооронд байгуулсан, “Улаанбаатар хотын нийтийн тээврийг хөгжүүлэх хөрөнгө оруулалтын хөтөлбөр”-ийн санхүүжилтийн ерөнхий хэлэлцээрийг соёрхон батлах тухай хуулийн төслийн танилцуулгыг Засгийн газрын гишүүн, Сангийн сайд Эрдэнэбат хийнэ.

Ж.Эрдэнэбат: -Байнгын хорооны эрхэм гишүүдийн өдрийн амгаланг эрж байна. 

Улаанбаатар хотыг 2020 он хүртэл хөгжүүлэх ерөнхий төлөвлөгөөний тодотгол болон 2030 он хүртэлх хөгжлийн чиг хандлага, бодлогын баримт бичигт Улаанбаатар хотын зүүнээс баруун чиглэлд багтаамж ихтэй нийтийн тээврийн тэнхлэг замыг хөгжүүлэх гэж заасан байдаг. Ерөнхий төлөвлөгөөнд тусгагдсаны дагуу зорчигч урсгал ихтэй тэнхлэг замуудаар нийтийн тээврийн багтаамж ихтэй тээврийн төрөл нэвтрүүлэхдээ эдийн засгийн боломж, зорчигч урсгалын байдлыг харгалзан эхний ээлжинд тусгай замын автобус үйлчилгээг нэвтрүүлэхээр төлөвлөж байгаа бөгөөд Азийн хөгжлийн банктай хамтарч “Улаанбаатар хотын нийтийн тээврийг хөгжүүлэх хөрөнгө оруулалтын хөтөлбөр”-ийг гурван үе шаттайгаар хэрэгжүүлэхээр төлөвлөж, 2012 оны 8 дугаар сарын 23-ны өдөр гарын үсэг зурснаар санхүүжилтийн ерөнхий хэлэлцээрийг байгуулсан.

Санхүүжилтийн ерөнхий хэлэлцээр нь Монгол Улсын олон улсын гэрээний тухай хуулийн 10 дугаар зүйлийн 44-т заасны дагуу гадаад улс, олон улсын байгууллагаас авах зээлийн ерөнхий нөхцөлийн гэрээ тул Монгол Улсын Их Хурлаар соёрхон батлуулах шаардлагатай юм. Тус хөтөлбөрийг Азийн хөгжлийн банкны 215.9 сая төгрөгийн хөнгөлөлттэй болон энгийн эх үүсвэрийн холимог зээлийн хөрөнгөөр санхүүжүүлэх ба үүнээс хөтөлбөрийн нэгдүгээр үе шатны санхүүжилтийн хэмжээ 59.9 сая ам.доллар байна. 

Азийн хөгжлийн банкны хөнгөлөлттэй зээлийн эргэн төлөгдөх хугацаа нь 32 жил, үүнээс эхний 8 жилд үндсэн төлбөрөөс чөлөөлөгдөх ба эхний 8 жилийн хугацаанд 1 хувь, үлдсэн хугацаанд 1.5 хувийн хүүтэй байна. Энгийн эх үүсвэрийн зээлийн эргэн төлөлтийн хугацаа 20 жил. Үүнээс эхний 5 жилд үндсэн төлбөрөөс чөлөөлөгдөх ба зээлийн хүү нь Лондонгийн банк хоорондын зах зээлийн хүү дээр 0.4 хувийн шимтгэл, хөрөнгийн нөөцийг баталгаажуулсан хураамж болох 0.15 хувийг нэмсэнтэй тэнцүү байна.

Иймд санхүүжилтийн ерөнхий хэлэлцээрийг соёрхон батлах тухай хуулийн төслийг хэлэлцэн шийдвэрлэж өгөхийг  хүсье. Анхаарал тавьсанд баярлалаа.

Ж.Энхбаяр: -Баярлалаа.

Хэлэлцэж байгаа асуудалтай холбогдуулан асуулт асуух гишүүд нэрээ өгье.

-Алга байна.

Нэг асуулт байна. Улаанбаатар хотын нийтийн тээврийг хөгжүүлэх хөрөнгө оруулалтын хөтөлбөр нийт 215 сая 900 мянган долларын ийм өртөгтэй хөтөлбөр, зээлийн төсөл байгаа. Энэ жилийн тухайд 45 сая 441 мянган долларыг авч ашиглахаар орж ирж байгаа. Энэ нь өөрөө бүхэлдээ дотоодын нийт бүтээгдэхүүний 0.19 хувьтай тэнцэж байна. Хэрвээ нийт төсөл, хөтөлбөрийг, 215 саяыг оруулж тооцвол Засгийн газрын авч болох зээлийн өр дээд таазандаа туллаа. 0.19-өөр тооцвол өнөөдөр танай авч байгаа өр нийт зээлийн хэмжээ 57.1 хувьтай боллоо. Одоо Засгийн газарт цаана нь 1 хувийн орон зай үүсэж байна гэдгийг бас тооцоолж байна уу гэдгийг асууя.

Хоёрдугаарт, хотын удирдлагаас асуумаар байна. Хотыг төлөөлж Гантөмөр дарга байна. Энэ төсөл эдийн засгийн үр өгөөж, тооцоо хир гарсан бэ? Би хоёр зүйлтэй харьцуулах гэж байна. МИАТ компанийн асуудал. Тухайн үедээ сайхан нээлт хийгээд зээл аваад л онгоц авсан. Өнөөдөр МИАТ компани 120 гаруй тэрбум төгрөгийн өртэй. Өрөө төлөх чадваргүй болсон. МИАТ компанийн өрийг Хөгжлийн банкнаас зээлээр авсан бондоор санхүүжүүлж төлж эхэлж байгаа. МИАТ компани энэ өрөө төлөх чадваргүй болсон буюу шаардлагагүй хөрөнгө оруулалт, шаардлагагүй онгоц авсан гэдэг нь тодорч байна шүү дээ.

Нөгөө талаас Улаанбаатар хотод та бүгд очоод тууз хайчлаад байсан. Улаанбаатар хотын хоёр зах уруу төмөр замын шугамаар рейлбус явуулаад эдийн засгийн өгөөжтэй, сайн сайхан төсөл гээд явсан. Тодорхой хугацаанд яваад энэ төсөл бүрэн зогссон, эдийн засгийн үр өгөөжгүй гэдэг нь батлагдсан. Алдагдлыг цаашдаа төмөр зам дааж чадахгүй гэдгээ илэрхийлсэн. Үүнтэй адилхан зүйл болох вий. Энэ дээр нэлээн олон зориулалтын зам барих юм байна. Тусгай зориулалтын зам гэж байна вэ. Метро баригдах асуудал энэ дотор бас яригдаж байна. Эдийн засгийн үр өгөөжийн талаар тооцоо судалгаа хийсэн зүйл байна уу? Энэ талаар мэдээлэл өгнө үү.

-Эрдэнэбат сайдад микрофон өгье.

Ж.Эрдэнэбат: -Энэ жилийн хувьд энэ дээр санхүүжилт гарахгүй байх. Ямар ч гэсэн эхний шатны үйл ажиллагаанууд явагдаад л явна. 40 сая доллар гэж хаана тийм тоо тавьсан бэ? Тийм юм байхгүй биз дээ. Ирэх жил бид 25 тэрбум буюу 12.5 сая долларыг эхний ээлжинд хэрэглэх бололцоотой гэж үзэж байгаа юм. Тэгээд энэ маань цаашдаа.

Үр ашгийн талаарх асуудалд Нийслэлийнхэн хариулсан нь дээр байх. Төсөв, санхүү, өр авлагын хувьд энэ жил тийм их хэмжээний доллар гарах бололцоо ч байхгүй. Ирэх жил 25 орчим тэрбум төгрөг, 12.5  сая доллар гаргахаар үндсэндээ тооцож байгаа.

Ж.Энхбаяр: -2015 оны төсөвт туссан дүн 45 сая 441.6 гээд энэ дээр Азийн хөгжлийн банк гээд байна л даа.

Ж.Эрдэнэбат: -Туссан ч гэсэн наадах чинь гарах бололцоогүй л дээ. Одоо шийдэгдээгүй, гэрээ нь байгуулагдаагүй байгаа юм чинь тийм хэмжээний мөнгө Монгол Улсад орж ирээд, үлдсэн улирлын хугацаанд юм хийнэ гэхэд хүнд.

Ж.Энхбаяр: -Хотын удирдлага хариулъя.

Н.Гантөмөр: -Өдрийн мэнд хүргэе. Улаанбаатар нийслэлийн нийтийн тээврийг хөгжүүлэх ажил ВRT-ийн төсөл нэлээн олон жилийн хугацаанд явагдсан. 2012 онд хоёр ч Байнгын хороогоор хэлэлцэгдсэн. Үр өгөөжийн хувьд бид маш нарийн тооцож бичсэн юм. Энэ дээр  57 сая долларыг нь нийслэлийн төсвөөс гаргах юм. Түүний 17-г нь энэ жил бид өөрсдийнхөө төсөв дээр тавьчихсан байгаа юм. Тусгай зам гэдгээр автобус нь тусдаа явах юм. Тэгэхээр энэ жилдээ ашиг орлогын хувьд бид дахиад Солонгос компаниудтай нийлсэн цахим ухаалаг буюу тийм систем энэ жилээс нэвтрүүлж байгаа юм. Тэр нь 7 дугаар сарын 1-ээс бүрэн ашиглалтад орох юм. Энэ үр ашгийн тооцоо маш өндөр гарч байгаа. Дээр нь, 8 жилийн хугацаанд ямар нэгэн хүү төлбөр хийхгүй, 32 жилийн хугацаатай ийм л зээл байгаа юм. Үүнийг бид авчихвал нэлээн олон, нийтийн тээвэр, нийслэлийг хөгжүүлэх, ялангуяа түгжрэлээс бүрэн гүйцэд гаргах энэ ажилд их том хувь нэмэр оруулах юм гэж бодож тооцоолсон юм.

Ж.Энхбаяр: -Тусгай зам гэж ямар зүйлийг хэлээд байна вэ?

Н.Гантөмөр: -Тусгай зам гэдэг нь зөвхөн нийтийн тээврээр явдаг замаа хэлж байгаа юм. Тэнд ямар нэгэн өөр унаа орохгүй, зөвхөн нийтийн тээвэр, бусад бүх орнуудад байдаг хүнээ зорчих энэ замыг нь хэлээд байгаа юм. Зөвхөн нийтийн тээврээр цаг минутаар явдаг. Одоо яаж байна вэ гэхээр нийтийн тээвэр бусад унааны хэрэгслүүдтэй холилдчихоод нэгдүгээр эгнээ рүү орж ирээд хувийн унаатай хүмүүс дайрч орж ирээд янз бүрийн такси үйлчилгээгээ авдаг. Үүнээс болоод тооцоо судалгаа нь алдагддаг, минут, секундийн тооцоо алагддаг. Одоо тусгай замтай болчихно гэдэг чинь автобус зөвхөн тэр замаараа л явна, өөр хаашаа ч ийш, тийшээ гарах юм байхгүй. Тэгээд минутаараа тооцогдоод графикийн дагуу яваад ирэхээр энэ нь ялангуяа тээврийн сахилга бат сайжирч, нийтийн үйлчилгээ ард түмэнд хүрч, дээр нь түгжрэлээс гарчихаж байгаа юм.

Ж.Энхбаяр: -Үүнийгээ тайлбарла даа. Тусгай зам гэхээр одоо байгаа замаа өргөтгөх юм уу, эсвэл дунд нь төмөр замын тийм.

Н.Гантөмөр: -Яармагийн зам дээр бид тэр трассаа аваад үлдчихсэн юм. Яармагийн хоёр урсгалтай замын голоор нь явах юм. Бусад, зарим нь 30 метрийн өргөнтэй том, том замуудын голоор явах юм.

Ж.Энхбаяр: -Голоор нь явах юм байна. Ердийн л асфальт зам байх уу?

Н.Гантөмөр:  -Тэгэлгүй яах вэ, асфальт зам. Тэгээд хоёр талаараа хашлагатай, өөр машин орж ирэхээргүй тийм.

Ж.Энхбаяр: -Баярлалаа.

Хэлэлцэж байгаа асуудалтай холбогдуулан үг хэлэх гишүүд байна уу?

-Үг хэлэх гишүүд алга байна.

Санал хураалт явуулъя. Монгол Улсын Засгийн газар, Азийн хөгжлийн банк хооронд байгуулсан Улаанбаатар хотын нийтийн тээврийг хөгжүүлэх хөрөнгө оруулалтын хөтөлбөрийн санхүүжилтийн ерөнхий хэлэлцээрийг соёрхон батлах тухай хуулийн төслийг соёрхон батлах нь зүйтэй гэсэн томьёоллоор санал хураалт явуулъя.

Гишүүд саналаа өгнө үү.

Санал хураалтад 11 гишүүн оролцож, 81.8 хувиар санал дэмжигдлээ.

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэх гишүүнээр Батхүү гишүүн илтгэнэ.

Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул өнөөдрийн хуралдаан өндөрлөлөө. Баярлалаа.

Дууны бичлэгээс буулгасан:


ПРОТОКОЛЫН АЛБАНЫ ШИНЖЭЭЧ



Б.БАТГЭРЭЛ

